
D.________________, con DI _____________, e con enderezo a efectos de notificación na ___________________________, actuando en nome propio e en representación da rede de colectivos ecoloxistas, cidadáns e de acción social Foro Social de Cangas presenta a seguinte alegación ás Directrices de Ordenación do Territorio de Galicia. 

1. Os antecedentes das DOT, a súa carencia de AAE e a inadecuación do proceso iniciado en novembro de 2009 

As DOT de Galicia levan trece anos de tramitación (dende 1996). O Documento aprobado inicialmente o 15 de setembro de 2008 foi elaborado ao longo de 8 anos (dende 2000 a 2008). Este documento, que pretende ser a Constitución Territorial de Galicia, non foi sometido a Avaliación de Impacto Ambiental nin a Avaliación Ambiental Estratéxica durante a súa redacción. 

O 21 de xullo de 2004 entrou en vigor no Estado Español a Directiva 2001/42/CE, de AAE, por efecto directo vertical, debido ao esgotamento do prazo legal para a súa transposición ao dereito interno, que aínda se retardaría 21 meses. O Avance elaborado pola Consellería de Política Territorial da Xunta 2001-2005 foi redactado sen AAE, e debeu ser paralizado e sometido a unha AAE retrospectiva, tal e como se describe máis adiante. Pero isto non se levou a cabo. 

As DOT redactadas entre 2005 e 2008 tampouco non incorporaron a AAE na súa redacción. No seu lugar, a CPT da Xunta 2005-2009 presentou un falso Informe de Sustentabilidade Ambiental redactado en 2-3 semanas, entre finais de agosto e mediados de setembro de 2008. É dicir: 2 semanas pretendidamente adicadas á AAE dunhas DOT cuxa tramitación levaba 12 anos, e cuxa redacción durou 8 anos. Como era de esperar, esta falsa AAE non produciu cambio ningún no Documento das DOT para aprobación inicial. 

O 18 de novembro de 2009 a nova Xunta de Galicia 2009-2013, seguindo a recomendación dos seus servizos xurídicos, anunciou a súa decisión de iniciar o procedemento de AAE das DOT de Galicia. O 23 de novembro de 2009 a Consellería de Medio Ambiente, Territorio e Infraestruturas publicou 

o novo Documento de Inicio na súa web. 

É de supoñer que a recomendación dos servicios xurídicos da Xunta responde aos comentarios e alegacións formulados por entidades como Verdegaia, Luita Verde, Foro Social de Cangas e Galiza Non Se Vende. Sen embargo, a Xunta 2009-20013 comete varios erros graves: 

· Por unha parte, a Xunta actual afirma que a causa do inicio da AAE é un erro de tramitación da Xunta 2005-2009, en lugar de recoñecer que a causa real é a omisión de AAE das DOT, tanto pola Xunta 2001-2005 (dende o 21 de xullo de 2004) como pola Xunta 2005-2009 (ao longo de toda a súa lexislatura). Unha omisión cuxa consecuencia é que o actual Documento do que debe ser a Constitución Territorial do País é insustentable e incumpre a lexislación ambiental. 

· Por outra parte, a Xunta parece concibir a AAE como un proceso independente da redacción das Directrices, que lle permitirá adecuar legalmente o actual Documento das DOT-AI. Isto non constitúe unha verdadeira AAE, cuxa realización debe ser conxunta coa redacción das DOT dende o seu inicio. Isto leva á Xunta a considerar, erroneamente, que existen actos administrativos das DOT, como o Avance, que non están afectados por defectos de forma nin de fondo e que, polo tanto, poden conservarse. 

· Por último, as consideracións anteriores levan á Xunta a supoñer que o proceso de AAE pode realizarse en 6 meses, tempo imposible para unha nova redacción das DOT. 

2. A AAE retrospectiva e a necesidade dunha nova redacción das DOT 

A Avaliación Ambiental Estratéxica non é un instrumento de control ambiental a posteriori dun plan ou programa xa redactado. No seu lugar, é un instrumento de deseño do plan ou programa dende o punto de vista ambiental, que se engade aos demais instrumentos de deseño (técnicos, económicos e, no seu caso, sociais). Este é o único xeito de cumprir co principio de integración dos aspectos ambientais na redacción dos plans e programas. Polo tanto, a Avaliación Ambiental Estratéxica debe realizarse xunto coa elaboración do plan ou programa dende o seu inicio. 

Sentado isto, cabería concluír que o Documento das DOT xa redactado non se pode someter a AAE. Sen embargo, o procedemento de exploración e selección de alternativas permite someter as DOT a unha AAE retrospectiva. O procedemento consiste en volver ao inicio, e comezar unha nova redacción das DOT incorporando a AAE, pero sen desbotar a priori o traballo realizado. A clave é considerar o documento elaborado, a fortiori, como unha das alternativas posibles. 
A AAE retrospectiva permite realizar, a un tempo, unha nova redacción das DOT e unha revisión paralela do traballo feito. Isto implica elaborar o análise e diagnose ambientais do territorio; reelaborar o estudio prospectivo; redefinir e avaliar ambientalmente os obxectivos das DOT e comprobar a súa coherencia; definir e avaliar ambientalmente as alternativas posibles, incluído o documento redactado; seleccionar as alternativas razoables e determinar a alternativa óptima. 

Se a calidade do documento elaborado o permitise, podería superar o filtro da selección de alternativas, ser considerado unha alternativa razoable e ser incorporado, total ou parcialmente, á alternativa óptima. Se non, sería necesario redactar unhas DOT totalmente novas sobre unha alternativa diferente. O feito de que as DOT fosen redactadas sen AAE é un grave indicio de insustentabilidade, que resulta confirmado pola análise realizada no punto 4 destes comentarios. Polo tanto, procede a redacción dunhas novas DOT. 

Un problema engadido é que, segundo a boa práctica, a nova redacción das DOT non debe ser realizada polo equipo redactor do documento anterior, porque carece da necesaria obxectividade, dado que está condicionado polo traballo xa realizado e tendería a chegar ás mesmas conclusións. 

O feito de que a redacción das DOT e a súa AAE sexan procesos conxuntos revela que é preciso repetir toda a tramitación das DOT dende o seu inicio. Polo tanto, a fase de Avance non pode darse por concluída, senón por non tramitada. Ademais, a consulta pública do Avance conleva a consulta do Informe de Sustentabilidade Ambiental en fase de Avance, o que debe converterse nunha oportunidade para a participación democrática na fase de selección de alternativas. 

Neste punto temos que insistir en que unha verdadeira participación democrática non consiste en que os cidadáns formulen suxestións e alegacións nos períodos de consultas, senón en que se corresponsabilicen no proceso de decisións, e para isto é necesario debater o plan ou programa, ao longo de todo o seu proceso de elaboración, no seo dun grupo de traballo participativo e eficaz. 

Por último, as sorprendentes competencias da Consellería (Medio Ambiente, Territorio e Infraestruturas) provocan que sexa, ao mesmo tempo, órgano promotor e órgano ambiental, é dicir, xuíz e parte, creando unha situación de mala práctica e, talvez, de inseguridade xurídica. 
3. O Modelo Territorial e a súa AAE 

As DOT de Galicia e a súa AAE deben ter en conta os aspectos que se relacionan a continuación. 

Datos de partida necesarios 
a) Unha Estratexia Galega para a Sustentabilidade, elaborada e aprobada con democracia participativa. 
b)Un diagnóstico territorial completo de Galicia: 

· Natureza, características e estado ambiental do territorio: configuración xeomorfolóxica, hidroloxía, ecosistemas, biodiversidade, paisaxe, espazos naturais, ámbitos agro-gandeiro-forestais, espazos mariños, asentamentos urbanos e infraestruturas. 

· Recursos naturais. 

· Asentamentos humanos. Cidades. Núcleos tradicionais. Urbanismo disperso nos cinturóns urbanos e no rural. 

· Patrimonio etnográfico, histórico, arqueolóxico, inmaterial. 

· Degradación territorial e cultural de Galicia. 

· Proxección demográfica (realista). 

c)Un informe completo das grandes crises globais en marcha: disparo demográfico; crise enerxética debida ao pico (teito) na extracción do petróleo; cambio climático; crise alimentaria; crise económica; crise ecolóxica; perda galopante de biodiversidade. 

d)Un informe completo do metabolismo da sociedade galega: ciclos de enerxía, auga e materiais; as chamadas pegada, mochila (externalidades en termos reais) e débeda ecolóxicas e sociais de Galicia. Efectos globais e locais do metabolismo de Galicia: depredación de recursos; exportación de residuos; destrución da natureza e das culturas locais; explotación, enfermidade, sufrimento e morte de persoas nos países da periferia económica. 

Obxectivos do Modelo Territorial e temas obxecto da súa AAE 
Sustentabilidade local e global: equidade económica, social e ecolóxica. 

Nova relación entre os galegos e o seu territorio: da depredación á simbiose. 

Preservación do territorio e da identidade de Galicia. Definición dunha arquitectura funcional, cultural, ambiental e paisaxística do territorio partindo dun respecto fundamental pola súa natureza e pola conservación da pegada cultural do ser humano ao longo da súa historia. 

Definición, distribución e reserva de espazos territoriais: superficie mínima dos espazos naturais a protexer (*); superficie artificializada máxima soportable; superficie necesaria para actividades agro-gandeiro-forestais; delimitación dos espazos mariños de protección, explotación e reserva. Combate da insularización dos espazos naturais; establecemento de corredores ecolóxicos. Establecemento de medidas territoriais para a protección da biodiversidade en todos os medios: natural, rural e urbano; terrestre, acuático e mariño, incluíndo a biodiversidade agro-gandeiro-forestal-pesqueira. 

Preparación do territorio para un período de transición ante as grandes crises globais en marcha, xa descritas. Redistribución das actividades humanas sobre o territorio para un cambio de modelo socio-económico: da depredación á simbiose, en termos de sustentabilildade local e global; do crecemento sostido ao decrecemento económico e poboacional sustentable. 

Redución da pegada e débeda ecolóxicas e sociais da sociedade galega no mundo mediante a racionalización do seu metabolismo. Economía de base progresivamente local; soberanía, autosuficiencia e austeridade enerxéticas, alimentarias e de materiais. Peche dos ciclos de materiais.

Recuperación da Comarca como unidade territorial nos ámbitos ambiental, económico, administrativo e cultural, e como factor de reequilibrio demográfico. Recuperación das actividades primarias vencelladas ao territorio. 

Combate da dispersión e fomento da compacidade dos asentamentos, tendo en conta a economía de proximidade; o aforro e eficiencia enerxéticos; a integración ambiental; a liberación de espazo natural e a calidade de vida. Mantemento e recuperación dos asentamentos tradicionais que sexan sustentablemente viables e conserven e actualicen a súa actividade. Eliminación a longo prazo dos asentamentos dispersos non vencellados ao territorio. 

Transporte público intermodal sustentable: Ferrocarril de proximidade, metro lixeiro, tranvía, transporte marítimo. Abandono dos plans viarios de alta capacidade en favor do ferrocarril (proximidade, media e longa distancias) para persoas e mercadorías. 

Racionalización sustentable da estrutura industrial do país (número, localización e integración ambiental do centros industriais; acceso ao ferrocarril de mercadorías). 

Mantemento da cultura e dos sinais de identidade de Galicia, preservando o seu soporte territorial e a súa pegada histórica, e fomentando a súa actualización e continuidade. Mantemento e vitalización do patrimonio histórico, cultural, etnográfico e arqueolóxico, incluíndo o patrimonio mariño e industrial, mediante a recuperación das súas actividades ou a súa reconversión cultural de xeito vivo e activo. 

(*) Un primeiro, pero elemental e moi insuficiente paso na protección dos espazos naturais debe ser o conxunto de medidas seguintes: 

· A recuperación do Rexistro de Espazos Naturais do 1990 e a súa incorporación á Rede Natura, nomeadamente Montes do Morrazo, a Carballeira de Coiro e a totalidade do espazo Cabo Home 6b. 

· O establecemento real dos correspondentes PORN e PRUX. 

· A protección real de todos os humedais comprendidos no catálogo galego. 

· A protección real de todos os leitos fluviais e as súas ribeiras. 

· O establecemento de espazos mariños de protección, reserva e explotación sustentable. 

· A ampliación do Parque Nacional das Illas Atlánticas (Costa de Soavela, incluidos Nerga e Barra; Cabo de Udra; intermareal Umia-O Grove; Illas Lobeiras; Illas Sisargas; Illa Coelleira, Tambo). 

� A creación, ampliación e protección real de Parques Nacionais, Parques Naturais e Monumentos Naturais nas seguintes zonas (relación inicial meramente orientativa): 

· Costa da Morte (dende Caión a Monte Louro); Traba (val, areal e lagoas) en Laxe; o esteiro do Río Anllóns en Ponteceso; o val e o areal de Carnota, incluindo o Monte Pindo; o Monte Louro e a súa lagoa. 

· Costa do Ortegal, incluindo a Serra da Capelada e o Val do Sor. 

· Rías Baixas: Monte Penide; Monteferro; Maúxo; Serra do Galiñeiro; Serra da Groba. 

· Ancares, Courel, Xistral, Pena Trevinca, Dorsal Galega. 

· A creación dunha figura de protección para todas as Rías (a Reserva da Biosfera pode ser un inicio de protección viable). 

· O establecemento de un plan forestal para a recuperación das especies autóctonas e a eliminación das especies alóctonas. 

Alcance e nivel de definición das DOT 
Dado que a Lei 10/1995 non establece un Plan Territorial Integrado de Galicia, as DOT deben ter 

o alcance e o nivel de definición suficientes para suplir esa figura de ordenación. 

4. A insustentabilidade do Modelo Territorial establecido no Documento de Inicio 2009 e nas DOT aprobadas inicialmente o 15 de setembro de 2008 

O Modelo Territorial proposto polo DI das DOT provocaría graves efectos ambientais e culturais. O sistema de asentamentos mediante Rexións Urbanas, Áreas Metropolitanas e Áreas Urbanas implica a expansión urbana sobre o rural e a súa desnaturalización. Isto provocaría unha grave destrución na relación histórica entre o ser humano e o territorio de Galicia, relación que é a raíz de toda cultura e, polo tanto, da nosa cultura. O chamado reequilibrio territorial suporía un incremento insustentable da produción, do consumo e do transporte. A articulación do territorio mediante estradas de alta capacidade, ignorando o transporte público intermodal (tren de proximidade, tren de mercadorías, tranvía, transporte marítimo) sería gravemente insustentable. O modelo provocaría o agravamento da dispersión, en contra dos seus propios obxectivos teóricos. 

O modelo territorial do DI das DOT é globalmente insustentable, porque agravaría o metabolismo da sociedade galega: os ciclos de enerxía, auga e materiais; as chamadas pegada, mochila (externalidades en termos reais) e débeda ecolóxicas e sociais de Galicia. Polo tanto, agravaría os efectos globais e locais do metabolismo de Galicia en materia de depredación de recursos; exportación de residuos; destrución da natureza e das culturas locais; explotación, enfermidade, sufrimento e morte de persoas, sobre todo nos países da periferia económica. 

O modelo territorial do DI das DOT suporía unha grave contribución ás grandes crises en marcha e ós seus efectos, tanto globais como na propia Galicia: a crise enerxética debida ao pico (teito) na extracción do petróleo; a crise alimentaria; a crise económica; o cambio climático; a crise ecolóxica; a perda galopante de biodiversidade. 

O modelo territorial do DI e das DOT-AI suporía a fragmentación e destrución ambiental, biolóxica, xeolóxica, hidrolóxica e paisaxística do territorio; a degradación etnográfica, patrimonial e arqueolóxica da nosa terra; a división física e social das parroquias; a destrución dos modos de vida vencellados ao territorio, que hoxe son desprezados e que mañá, segundo todos os indicios, serán desesperadamente necesarios. O modelo territorial do DI e das DOT-AI suporía a destrución da cultura e dos sinais de identidade do País, pois provocaría a destrución do seu soporte material, da súa pegada histórica e da posibilidade da súa actualización e continuidade. 

O modelo territorial do DI e das DOT-AI carece dunha arquitectura funcional, cultural, ambiental e paisaxística do territorio. Non define á distribución e reserva de espazos territoriais: nin a superficie mínima dos espazos naturais a protexer; nin a superficie artificializada máxima soportable; nin a superficie necesaria para actividades agro-gandeiro-forestais; nin a delimitación dos espazos mariños de protección, explotación e reserva. Agrava a insularización dos espazos naturais e non establece corredores ecolóxicos reais. Non establece medidas territoriais para a protección da biodiversidade en todos os medios: natural, rural e urbano; terrestre, acuático e mariño, incluíndo a biodiversidade agro-gandeiro-forestal-pesqueira. 

5. A incompatibilidade entre o valor xerárquico das DOT e a planificación en marcha 

As Directrices de Ordenación do Territorio foron redactadas pola Xunta 2001-2005 e 2005-2009 sen Avaliación Ambiental Estratéxica, foron aprobadas inicialmente pola Xunta 2005-2009 despois de doce anos de tramitación, e presentan os graves indicios de insustentabilidade que se describiron ao comentar o seu falso Informe de Sustentabilidade Ambiental. A Xunta 2009-2013 iniciou en novembro de 2009 un proceso que non constitúe unha verdadeira AAE, porque non realiza unha nova redacción e tramitación conxunta das DOT e do seu ISA dende o seu inicio. Durante este tempo tampouco se redactou a Estratexia Galega para a Sustentabilidade. 

Mentres tanto, iniciouse a tramitación de moitos plans e proxectos que teñen unha grande incidencia territorial, e acadouse a aprobación inicial, provisional ou definitiva dalgúns deles. Trátase, por unha parte, de plans e proxectos sectoriais, como o Plan Galego de Acuicultura; O Plan Eólico de Galicia; o Plan de Infraestruturas Náuticas de Galicia; o Plan Director de Estradas de Galicia; os Plans Sectoriais das Redes Viarias de O Ferrol, Santiago, A Coruña e Vigo (todos eles subsumidos pola nova Xunta dun xeito peculiar no chamado Plan Move). Pero tamén varios plans de ordenación municipal, redactados en plena época de expansión inmobiliaria, baixo unhas previsións demográficas desorbitadas, e que teñen en común a duplicación do número de vivendas de cada concello. Neste caso están os Plans Xerais das chamadas grandes cidades e de numerosas vilas. Un caso nomeado é o PXOM de Vigo, xa definitivamente aprobado coa conivencia ou permisividade das Consellerías de Política Territorial e de Medio Ambiente da Xunta anterior. E aínda debe engadirse o Plan Territorial Integrado do Litoral, en fase de redacción.

Aos plans mencionados deben sumarse multitude de proxectos sectoriais, como plataformas loxísticas, parques empresariais e industriais, e parques eólicos. E as infraestruturas construídas neste tempo: os portos exteriores da Coruña e do Ferrol, as vías de alta capacidade, as vías rápidas,as liñas do ferrocarril de alta velocidade.A todo isto deben engadirse, ademáis, as explotacións mineiras, un dos máis importantes factores da degradación do territorio galego, e cuxo paradigma negativo son as minas do Courel.

Os plans e proxectos en marcha teñen en común catro características: Todos son inferiores xerárquicamente ás DOT de Galicia na ordenación do País e no uso do seu solo. Todos teñen graves efectos territoriais e ambientais. Todos elaboráronse sen unha verdadeira participación democrática. E ningún deles conta cunha Avaliación Ambiental Estratéxica ou Avaliación de Impacto Ambiental digna de tal nome.

Non ten sentido que os plans aludidos se puxesen en marcha antes de seren aprobadas as DOT.Deste xeito, ou ben as determinacións das DOT non se poderán poñer en práctica, ou ben as DOT están condenadas a ser un documento corroboratorio, elaborado a posteriori, cos mesmos criterios economicistas que configuran os plans descritos. O certo é que a ausencia de DOT durante estesdoce anos fixo que os plans e proxectos descritos se desenvolvesen con comodidade, sen as trabas reguladoras que unhas verdadeiras DOT poderían supoñer.

Isto confirma que, en Galicia, a Ordenación Territorial é unha ficción, e a Avaliación Ambiental unha coartada ao servizo do sistema político-económico.

Con todo, cremos que a Xunta de Galicia debería ter en conta o aquí exposto antes de proseguir a tramitación, non soamente das Directrices de Ordenación do Territorio, senón de toda a planificación en marcha. O principio de cautela, a ética, a racionalidade e a legalidade requiren unha parada e unha reflexión antes de decidir accións que terían consecuencias ambientais e sociais graves e irreversibles; non só no noso territorio, senón tamén no resto do planeta; non só para as xeracións actuais senón, sobre todo, para as  xeracións vindeiras.

6- Comentarios:

· O medio ambiente desaparece da literatura do documento de inicio, probablemente é algo incómodo que rodéanos sempre, a referencia agora son “os espazos naturais”, algo moito máis doado de acoutar, exprimir e buscarlle “excepcionalidades”.

· “Renovación e dos procesos de desenvolvemento económico”, non existe nada que potenciar ou mesmo ao que retornar, a consigna é troco, “cambio”, renovación, cara a onde? Á globalización, sen dicilo claramente, pero sen dúbida para o noso punto de vista. Os valores e recursos rurais considéranse inútiles sen máis explicacións nun modelo globalizador que trae alimentos dende a outra parte do mundo sen atender a outros criterios que non sexan o do todopoderoso “mercado”, ou sexa, que alguén é quen de tirar beneficios inmediatos da operación sen sequera plantexar as consecuencias que conleva. A soberanía alimentaria, a planificación ou nin sequera a precaución teñen lugar nese esquema absurdo preconizado de xeito silencioso por políticos e membros das administracións como lacaios cegos do todopoderoso poder económico e as súas sempre urxentes demandas. 
· “un futuro cheo de oportunidades”, non nos falan de igualdade, ou de xustiza, fálannos de competitividade.

· “consumo do recursos”, o antropocentrismo é indubidable e a palabra “sostibilidade” non pasa de ser un simple recurso retórico.

· Cualifícase o insuficiente saldo vexetativo como “problema estrutural característico de moitas rexións europeas” evitando así un análise realista dunha situación de desigualdades e inxustiza social que obriga aos xoves a fuxir de Galiza.

· A descrición dos “novos sistemas de transporte” parece que provén de Alicia no país das marabillas, con metro, tranvías e intermodalidade absolutamente inexistentes.

· A afirmación de que determinados servizos só se acadan en “nodos urbanos dun certo tamaño”, parece un desexo máis que un análise, e é contraria a Estratexia Territorial Europea que preconiza o policentrismo (integrando os espazos rurais) e a cohesión territorial.

· Non se teñen en conta as medidas preconizadas pola Carta de Leipzig, que pretenden evitar a expansión descontrolada das cidades, o modelo proposto aposta pola especulación e a ampliación de espazos para a urbanización residencial a costa do “finiquitado” rural. Se realmente desexase a compacidade, estudaría primeiro con seriedade a evolución demográfica e delimitaría con claridade as zonas onde NON construír, favorecendo políticas de rehabilitación e regulando as densidades segundo necesidades reais e non especulativas.

· “Un sistema lineal” no litoral, a que se refire? Á construción dunha cidade lineal seguindo a costa?

· Un “potente” sistema de infraestruturas...É superior a potencia á flexibilidade?

· “para acoller actividades que buscan emprazamentos excepcionais”,que pijada!...Trátase de vender Galiza, moi probablemente a costa das súas paisaxes e valores naturais.

· “reutilización de espazos degradados”, “capaces de mellorar a oferta urbana e impulsar a aparición de novas actividades produtivas”, pura literatura de xustificación da especulación, a única “actividade produtiva” preconizada é a construción residencial e a centralización/monopolio comercial.

· Simplismo no que se refire ao patrimonio cultural: muralla de Lugo, hórreos, cruceiros e camiño de Santiago...

· “Usos de interese xeral que necesariamente deben localizarse xunto ao mar”, penso que están referíndose ao tremendo interese “xeral” de piscifactorías e portos deportivos privados.

· “A articulación dos espazos litorais mediante sistemas de transporte colectivo” Atendendo aos modelos actuais no pais, estas DOT están a plantexar opcións absolutamente “revolucionarias”...
· Os actuais modelos de áreas metropolitanas que están enriba da mesa supoñen novas estruturas políticas que afondarían na problemática de desigualdade, amiguismo, depredación e inxustiza que caracteriza a vida política do noso país, ademais de ser campo aberto á privatización de servizos. O Plans Territoriais Integrados, quén os redactaría e cómo se aplicarían?

· O “Sistema urbano intermedio” e os “nodos para o equilibrio do territorio” non receben máis que boas e baleiras palabras, case que por non clamar pola súa desaparición, que é o que acontece co resto do tecido de vilas e aldeas rural

· O plan MOVE continúa a ser un fantasma non aprobado e un pseudoreclamo electoral. Proclámase plan de “mobilidade” e non plantexa outra cousa que máis e máis estradas.

· O investimento previsto para o AVE resulta absolutamente desfasado coa pretendida mellora que supón, arrasando cun transporte de cercanías existente e provocando un brutal dano no territorio, para implantar un sistema de transporte antiecolóxico, ineficiente, elitista e caro en tódolos sentidos, pero que deben deixar proporcionalmente altas cantidades de cartos nas unhas dos que manexan estes proxectos.

· Portos como os portos exteriores de Ferrol e Coruña, a escasas millas un de outro e os ilegais e eternamente devoradores da ría portos de Vigo, Vilagarcía e Marín constitúen o exemplo de “planificacións” adicadas a alimentar intereses económicos concretos consumindo bens de caracter público e arrinconando outro tipo de actividades claramente sostibles, que aseguran a soberanía alimentar e verdadeiramente creadoras de emprego.

· As DOT recoñecen que gran parte da enerxía eléctrica producida en Galicia destínase ao exterior. O obxectivo básico debera polo tanto ser reutilizar eses excedentes na propia Galicia, evitar máis impacto ambiental e revertir para beneficio público as concesións xa amortizadas. Estas fontes de enerxía utilizan recursos públicos e non poden ter como obxectivo único o lucro privado, máxime cando o dano ambiental prodúcese en Galicia. Un canon non pode ser solución suficiente ante impactos irreversibles.

· Limita a atención á paisaxe aos máis visibles, principais vias de comunicación, paisaxes urbanas ou paisaxes rurais aproveitables urbanísticamente: o chan rústico vai directamente aos “lobos”, canteiras, vertedoiros e industria sucia.

· No referente a espazos naturais, fálase de “espazos singulares” “elementos singulares”, non dunha natureza na que é o home o que ten que inserirse. Ou sexa que preservarase “algo”. Reforestación “con criterios de uso múltiple”, ou sexa explotación económicista dos terreos abandoados e a abandoar pola agricultura e gandeiría.”Criterios de integración ambiental nas actividades con incidencia no medio, ou sexa, plantación de arboriños ornamentais o redor das canteiras. Presión, presión e presión sobre unha riqueza que molesta e que claramente se pretende eliminar.

· Expresan un voluntarismo baleiro ao desexar a elaboración dos instrumentos de ordenación dos espazos protexidos, cuestión longamente adiada ate hoxe, máis do mesmo.

· Tenta evitar a ampliación da rede de espazos protexidos, claramente deficitaria. Abre a posibilidade de facelo coas serras surleste, unha vez esgotados os seus recursos louseiros.

· Na costa asimila espacios protexidos con espazos de lecer.

· Renuncia a protección de pequenos espazos.

· Confunde áreas recreativas con corredores verdes, incluíndo valiosas zonas fluviais, unha práctica tristemente común nos planes urbanísticos, como a de declarar zonas de lecer zonas forestais de mal e lonxano acceso á poboación, que non ten sequera un m2 ao lado da súa casa.

· O apartado da paisaxe parece un manual de cómo disimular desfeitas.

· Xustifica na demografía o abandono dos usos primarios. A globalización e a soberanía alimentar no figuran por ningures.

· Os “núcleos de interese patrimonial” son dun simplismo abraiante. “Proxectarse cara ao exterior”, a venda de Galicia é sempre o interese fundamental que podería ter sentido para unha campaña turística, pero non nun documento de ordeación do territorio.

· “segunda residencia en núcleos existentes”, confirmación da morte do rural, e segundas residencias en núcleos existentes, na costa, na montaña, nas zonas naturais, nas zonas de atractivo patrimonial...segundas residencias como xustificación dun parque de vivendas absolutamente desproporcionado e como xustificación da vivenda non como dereito fundamental senón como negocio baseado nunha necesidade fundamental.

· A loa ao camiño de Santiago convive co desenrolo dun polígono industrial especulativo e ilegal sobre o camiño, no concello de Pino, as portas de Compostela.

· A contradición é continua, fálase de transportes eficientes e ao mesmo gábase dun plan Move que só promociona máis e máis estradas, e gábase dun AVE que é modelo de despilfarro de cartos públicos, de territorio e de recursos enerxéticos.

· “procurando o tratamento adecuado das augas residuais xeradas”. Renuncia claramente a unha depuración total. As DOT deberan bloquear calquera desenvolvemento que non asegurara PRIMEIRO a depuración 

· Renuncia a alterar o contaminante método de incineración de residuos

· Fala de evitar o consumo de solo e crecementos illados, pero a lexislación real, como a modificación aprobada da lei do solo vai polo camiño contrario, polo da eliminación de restricións, a legalización de ilegalidades anteriores e os desenrolos ilimitados en chan rústico.

· Os Plans territoriais integrados son basicamente modelos pensados para reprimir reticencias locais, a xustificación de ordenación é hipócrita. Mirámolo na praxis política actual, soamente se utilizan para impoñer destrución, no resto dos casos a planificación non existe e provoca ilegalidades continuadas.

· “Actividades estratéxicas”, “dinamización económica” . A perpetua percura do crecemento, a fuxida cara adiante e cara a un esgotamento absoluto dos recursos..

· “Fomentar a participación efectiva” no comment, primeiro redatar o plan, despois sometelo a AAE..

· Non hai unha soa cita ao transporte marítimo

· A interpretación das DOT recae en mans da CMATI, aínda por riba a galiña gardada na cova do raposo

· Nos núcleos de identidade litoral non figura Aldán, Limens nin Vilariño, nin Nerga, nin Vilanova, nin Tirán, Abelendo,nin Donón

· Nin nos vinculados ao patrimonio rural, Ermelo

· Nos ámbitos de interese do patrimonio cultural non aparece O Facho, nin as igrexas románicas do Morrazo, nin os castros, nin os petroglífos, nin a ex-colexiata

· Aparece o Carballal de Coiro nun mapa, pero non Montes do Morrazo, nin CotoRedondo nin Tambo, nin a área completa correspondente ao espazo Cabo Home do Rexistro Xeral de Espazos Protexidos. Confúndese zonas  de protección con áreas de lecer.

· Agradécese que non figure no Morrazo ningún nodo, nin principal nin secundario de dinamización dos espazos turísticos.

· Anúnciase un porto exterior en Vigo para graneis líquidos (petroleo) ou sólidos. PetroVigo ataca de novo.

_______________, 31 de agosto de 2010 

